
Aatsitassat pillugit ingerlatallu tamatumunnga pingaarutillit pillugit inatsisartut inatsisaat 

(aatsitassanut ikummatissanullu inatsit) allanngortinneqarnera pillugu Inatsisartut inatsisaat 

nr. xx, yy 2016-imeersoq. (Aalajangiinerup eqqartuussivinnut suliakkiunnissaanut piffissamut 

killiliussaq, annikitsumik aatsitassarsiorluni aatsitassanik suliaqartarneq, akuersissummik 

peqarani aatsitassanik katersisarneq piiaasarnerlu aamma akileraartarnermut 

nalunaarusiortarneq aamma akiliisarneq il.il. pillugit maleruagassat allanngortinneqarnerat) 

 

(Aningaasaqarnermut Aatsitassanullu Naalakkersuisoq) 

 

Aatsitassat pillugit ingerlatallu tamatumunnga pingaarutillit pillugit inatsisartut inatsisaat 

(aatsitassanut ikummatissanullu inatsit) allanngortinneqarnera pillugu Inatsisartut inatsisaat nr. xx, 

yy 2016-imeersoq. (Aalajangiinerup eqqartuussivinnut suliakkiunnissaanut piffissamut killiliussaq, 

annikitsumik aatsitassarsiorluni aatsitassanik suliaqartarneq, akuersissummik peqarani aatsitassanik 

katersisarneq piiaasarnerlu aamma akileraartarnermut nalunaarusiortarneq aamma akiliisarneq il.il. 

pillugit maleruagassat allanngortinneqarnerat)  pillugu Partii Naleraq sinnerlugu imannak 

oqaaseqassuugut. 

Soorlu sapaatip akunnerani kingullermi immikkoortoq 23 Aatsitassarsiornermi Aningaasaateqarfik 

pillugu inimi maani oqallinnermi ilaatigut imannak oqaaseqartugut 

“Manna iluatsillugu siusinnerusukkulli § 37-ikut  naalakkersuisunut apeqquteqartarsimavugut, 

Qeqertarsuatsiaat eqqaani rubinit annissuunneqartut pillugit ? 

Kisianni uggornarluinnartumik suli maannamut ersarissumik tamakkiisumillu 

paasissutissinneqanngilagut, pingaartumik rubinit annissorneqartut qanoq naleqartiginerinut 

tunngassut eqqarsaatigalugit.   

Tassami qanittukkut aamma inatsisartunut ilaasortap Múte B. Egede-ip apeqqutaanut 

Naalakkersuisut akissuteqarnerminni ilaatigut 2015-imi taakkorpiaat  pillugit apeqqutigisimasannut 



 

2 
 

akissut (2015-274) innersuuteqqinneqaannarluni. Kisiannili akissuteqaammi 

oqaatigineqaqqiinnarluni: 

“Aamma § 37 naapertorlugu apeqquteqaammut 2015-274-imut akissuteqaammi 

paasissutissiissutigineqartutut, Korund-it Canada-mi aamma USA-mi uninngasuutigineqartut 

nalilersorneqarnerannik suliaqartoqanngilaq” 

Isumaqarpugut pissutsit taamaannerat assut ilungersunartutut nalilerneqartariaqartoq 

akuersaarneqarsinnaanngitsorlu, tassami assersuutigalugu maani najungaqavissut, kaattamik 

qussaatamillu sakkullit ujaqqanik pineqartunik nalilersuisoqarsimatinnagu 

annissueqqusaanngilluinnarput. 

Taamaammat piumasaraarput,  rubinit ujaqqallu allat erlinnartut suungaluarnersut ukiorpassuarni 

annissuunneqarsimasut piaartumik nalilersorneqarnissaat, nunatsinnullu utertinneqarnissaat 

piumasarineqassasut”. 

Taamaammat pisariaqavissorpoq aatsitassarsiornermi iluarnaarutissat amerlanerpaataasa nunatsinnut 

inuinullu iluaqutissanngortinneqarnissaat aallaavigalugu sulinissarput, tassami nunatsinni 

Naalagaaffinngornissaq tamatta eqqartorparput.  

Taamaattumik aamma maannakkut Aatsisataasat pillugit ingerlatallu tamatumunnga pingaarutillit 

pillugit inatsisip allanngortinneqarnissaanut siunnersuut Partii Naleqqamiit assut nuannaarutigalugu 

tamakkiisumik taperserparput, tassami 2015-imi nunaqavissut ujaqqanik pinnersaasiassanik 

katersisinnaanermut atuinissamullu tunngasut pillugit salliutinneqarnissaat pillugu 

siunnersuuteqaratta, taamanikkut ajoraluartumik amerlanerussuteqartuniit itingartinneqartumik.  

Kisianni tassa ajunngilaq siunertaq ilorraap tungaanut aallarpoq, taamaammat siunnersuut manna 

oqareernitsituut tamakkiisumik taperserparput.   

Tassami nunaqavissut akuersissummik peqqaaratik ujaqqanik pinnersaasiassanik katersisinnaanerat 

periarfissaalertussaammat aammalu nunaqavissut nunatsinniik avammut annissuisinnaanerat 

ammaaneqartussanngormat.  

Taama oqareerluta malunginiarparput, inatsimmut allannguutissamut siunnersuummi §§-ffini 

arlalinni oqaaseq “ikiorsiiniutit” arlalippassuariarluni atorneqarpoq, tassanilu kaataq, qussaataq il.il. 

pineqarlutik. 

Oqaatigisariaqarpoq kalaallisut oqaatsip “ikiorsiiniutinik” §§-ini arlaleriarluni atorneqarnera 

pissusissamisoortutut isiginnginnatsugu suliat assassorluni ingerlanneqartut eqqartorneqartillugit, 

taamaattumik oqaatsimik “sakkunik” taassuma taarserneqarnissaa inassutingaarput.    

Tassami sakkut, kaataq, qussaataq il.il. naliginnaasumik oqalunitsinni ikiorsiiniutinik taaneq 

ajoratsigit, kisiannili sakkunik taasarlutigit.  

Aamma Naalakkersuisunut nassuiaqquarput, nunaqavissut qanoq iliussanersut, sumiiffimmi  

kisermaassisussaatitaalluni akuersissumik pigisaqartumut tunniunneqareersimasumi, ujaqqanik 

pinnersaasiassanik ujaarlernermik imaluunniit nunaminertamik atuinissamut tunngatillugu 

iliuuseqassagunik? Tassami maannamut takusinnaasavut naapertorlugit tamanna aatsaat 

pisinnaammat kisermaassisussaatitaalluni akuersissumik pigisaqartoq aatsaat akuersisimappat ? 

Taama piumasaqarnitsinnut tunngaviuvoq, maannamut Naalakkersuisut suliffeqarfissuarnut nunami 

allaneersunut nunaminertarujussuarnik, uani suliami pineqartunik peqarnissaanik 

ilimanaatilerujussuit ujarlerfigineqarnissaannut atuiffigineqarnissaannullu akuersissutit 

tunniutereersimammatigit.    

Tassami periarfissaqarsimanngilagut maani suliassarpassuatta atuagassarpassuattalu saniatigut 

aamma uunga siunnersuummut quppernerit 105-it misissorluareerlugit, tallimanngormat 23. 

september 2016 uunga siunnersuummut naqqiutit 107-inik quppernillit misissussallugit.  

Naggataatigut Naalakkersuisunut apeqqutigissuarput umiarsuaaqqat tingerlaataannallit aasaanerani 

nunatta sineriaani angallattartut qanoq ilillutik nakkutigineqarnersut aamma Naalakkersuisut qanoq 

ilillutik qulakkeersinnaanneraat, tamakkuninnga angallatillit ilumut ujaqqanik allanillu nunatsinniit 

annissuinnginnissaat ?  

Taama oqaaseqarluta siunnersuut tamakkiisumik taperserlugu, suliap 

aappassaanneerneqannginnerani aatsitassanut ataatsimiititaliami suliarineqarnissaa inassutingaarput.  

 


